
 � Tarixən ölkələr və xalqlar üçün ağır olan dönəmdə 
çıxış yolunu tapmaq missiyası ziyalıların üzərinə düşüb. 
Bizim xalqın ziyalıları da daim bəşər övladının həmin 
təcrübəsini zənginləşdirə biləcək konkret addımlar atıblar. 
Məsələn, Azərbaycanın bir əsrdə ikinci dəfə nail olduğu 
dövlət müstəqilliyinin ilk illərində yaşadığımız məşəqqət və 
məhrumiyyətlər göstərir ki, xalqımız həddən artıq ağır bir 
dönəmdə yaşayır, problemlərin məngənəsində çapalayırdı. 
Xalqı o bəlalardan iradəli, qətiyyətli böyük şəxsiyyətlər xilas 
edə bilərdi. 

Ölkədəki vəziyyəti son dərəcə 
ağır edən, xalqa problemlər yaşadan 
amillər hansılar idi? Vəziyyəti ilk 
növbədə hakimiyyətin gah Sovet 
dönəminə qayıtmaq istəyənlərin, gah 
da siyasət aləminə küçədən gəlmiş 
naşıların əlində olması xüsusilə 
gərginləşdirirdi. İkinci amil, əsrin 
əvvəlində olduğu kimi, bu dəfə 
də regiondakı siyasi proseslərdən 
bəhrələnərək, Azərbaycandan daha 
çox torpaq qopartmaq istəyən 
ermənilərin həyasızcasına fəallaşması, 
separatçılıq, deportasiya və işğalçılq 

əməllərini intensivləşdirməsi idi. 
Üçüncü amil isə Azərbaycanın dövlət 
müstəqilliyini gözü götürməyən 
xarici qüvvələrin ölkə daxilindəki 
bəzi adamlardan alət kimi istifadə 
etməsi idi. Nəticədə ölkə vətəndaş 
müharibəsi ilə üz-üzə qalmış, dövlət 
müstəqilliyimiz məhv olmanın bir 
addımlığına gətirilmişdi. 

Belə bir vaxta xalqın önündə 
getməyi bacaran ziyalılar çıxış yolunu 
Naxçıvana, böyük dövlət xadimi 
Heydər Əliyevə müraciət etməkdə 
gördülər. Çünki Naxçıvan Muxtar 

Respublikası Ali Məclisinin sədri 
Heydər Əliyev siyasi uzaqgörənliyi 
ilə 1969-82-ci illərdə – ölkəmizə 
birinci dəfə rəhbərlik etdiyi dövrdə 
xalqına misilsiz xidmətlər göstərmiş, 
doxsanıncı illərin əvvəllərində isə 
ermənilərin Dağlıq Qarabağdan sonra 
ələ keçirmək istədikləri Naxçıvanı 

ustalıqla işğaldan, mühasirədə olan 
naxçıvanlıları çətinliklərdən xilas 
etmişdi. Məhz ona görə də ziyalılar 
fikirləşirdilər ki, xalqı bu vəziyyətdən 
ancaq Heydər Əliyev xilas edə bilər. 
Nəticədə onlar ulu öndərə müraciət 
etdilər.

Xatırladaq ki, xalqın böyük 
əksəriyyəti hələ müstəqilliyin qaza-
nılmasından cəmi yarım il sonra çıxış 
yolunu Heydər Əliyevin Naxçıvandan 
Bakıya gəlməsində görürdü. Bunun 
qarşısını almaq üçün o vaxtkı iqtidar 
“yaş senzi” deyilən bir maneəni orta-
ya artmışdı. 

Tarixçilər yazırlar ki, Heydər 
Əliyevin prezidentliyə namizədliyini 
300-dən artıq müəssisə və təşkilatın 
irəli sürdüyünü görən həmin dövrdəki 
iqtidar Konstitusiyanın 121-ci 
maddəsinin 2-ci bəndini ortaya at-
mışdı. Həmin maddədə bildirilirdi ki, 
65 yaşından yuxarı şəxslər prezident 
seçilə bilməzlər. Ona görə də Heydər 
Əliyevi sevən, onu Azərbaycanın xi-
laskarı hesab edən insanlar “yaş sen-
zi” ilə bağlı Ali Sovetin qarşısında 21 

gün mitinq keçirdilər. Mitinqdə tələb 
edilirdi ki, antidemokratik maddə 
gündəlikdən çıxarılsın və Heydər 
Əliyevin namizədliyi qeydə alınsın. 
Lakin Mərkəzi Seçki Komissiyası 
parlamentin qəbul etdiyi Konstitu-
siyaya düzəlişi əsas gətirərək, ulu 

öndərin namizədliyini qeydə almadı. 
Siyasət diletantlarının bu 

qərarı ölkədəki ictimai-siyasi 
vəziyyətin daha da qəlizləşməsinə 
səbəb oldu. Odur ki, ölkə ziyalıları 
düşündülər ki, haqq uğrunda gedən 
mübarizə kiminsə qərəzli qərarı 
ilə bitməməlidir. Çünki mövcud 
idarəçilik Azərbaycanı tam uçuruma 
aparırdı. Xalqın inamı isə belə idi 
ki, ölkənin xilaskarı yalnız Heydər 
Əliyevdir. Məhz həmin istəklə də 
Heydər Əliyevlə bir neçə dəfə görüş 
keçirilmişdi.

Sonra isə gündəliyə milli 
tariximizə “91-lər” kimi düşmüş 
görkəmli ziyalıların məlum məktubu 
gətirildi. Xalqın böyük əksəriyyətinin 
istəyini ifadə edən bu ziyalıların ulu 
öndər Heydər Əliyevə ünvanladıqları 
“Azərbaycan Sizin sözünüzü və qəti 
qərarınızı gözləyir” adlı müraciətdə 
də həmin dövrün acınacaqlı 
mənzərəsi öz əksini tapırdı. 

Xalqın arzu, istək və 
müraciətlərini heç zaman cavabsız 

qoymayan Heydər Əliyev  1992-ci 
il oktyabrın 24-də “91-lər”in 
müraciətinə fikrini bildirdi və 
Azərbaycanın düşdüyü vəziyyəti 
geniş şərh etdi. Həmin çıxış “Səs” 
qəzetində dərc edildi. Ulu öndər 
Heydər Əliyev müraciətə cavabında 

Azərbaycanın düşdüyü ağır vəziyyətə 
biganə qalmadığını, hər zaman xalqla 
bir olduğunu təsdiqlədi. 

Həmin müraciət və ulu öndərin 
“91-lər”ə cavabı Azərbaycan xalqının 
və milli dövlətçiliyimizin taleyində 
bir dönüş nöqtəsi oldu. Beləcə, 
noyabrın 21-də Yeni Azərbaycan 
Partiyası (YAP) yaradıldı. 

YAP-ın tarixi Azərbaycanın 
müstəqillik tarixi ilə, demək olar 
ki, yaşıddır. YAP yaradıldıqdan, 
ümummilli lider bu partiyaya sədr 
seçildikdən sonra insanlarda gələcəyə 
ümid artdı və cəmi 8-9 aydan sonra 
Heydər Əliyev siyasi müdrikliyi 
qələbə çaldı, Yeni Azərbaycan Parti-
yası ölkədə iqtidara gəldi. 

Ulu öndərin həmin siyasətinin 
uğurla davam etdirilməsinin 

nəticəsidir ki, Azərbaycan bu gün 
regionun lider dövlətinə, dünyada 
söz sahibinə çevrilmişdir. Bu arqu-
menti Prezident İlham Əliyev hələ 
2003-cü ildə – ABŞ-ın “Assoşieyted 
Press” agentliyi müxbirinin seçki-
qabağı kampaniya ilə bağlı sualını 

cavablandırarkən daha açıq şəkildə 
ifadə etmişdi: 

“Mən xalqın arasına çıxanda 
insanlara çatdırmaq üçün özümlə 
ancaq bir müraciət götürəcəyəm – 
müraciətdə deyiləcək ki, gələcək 
inkişaf üçün Prezident Heydər 
Əliyevin apardığı siyasətin davam 
etdirilməsi son dərəcə vacibdir. 
Əgər bu siyasət davam etdirilməsə, 
ölkə yenidən anarxiya və qeyri-
sabitlik həddinə gəlib çıxacaqdır. 
Əminəm ki, seçicilər bunu gözəl 
başa düşürlər. Bu, indiki siyasəti 
davam etdirəcək hökuməti onla-
rın dəstəkləməsinin səbəblərindən 
biridir. Bu da çox vacibdir. Biz çox 
layihələr həyata keçirməliyik, çünki 
Azərbaycan iqtisadiyyatı sürətlə 
inkişaf edir, demokratikləşmə prosesi 

davam edir. Bütün bunlar dayandı-
rılmamalıdır. Xalqa müraciətimin 
mahiyyəti də məhz bundan 
ibarətdir”.

Hazırladı:  
İttifaq MİRZƏBƏYLİ, 

 “Xalq qəzeti”

Zülmətdən qurtulmaq üçün arxasınca getmək üçün kimisə 
axtarma. Həmin yolu bir dəfə getmiş adamın ardınca get. 

Hind məsəli

Azərbaycan ziyalıları həmişə  
xalqın iradəsini ifadə ediblər

 1992-ci il oktyabrın 16-da bir qrup ziyalımızın  
Heydər Əliyevə müraciəti də bunun bariz nümunəsi idi

ABŞ-da keçirilən simpoziumda Azərbaycan 
multikulturalizmindən söhbət açılıb 

 � ABŞ-ın Yuta ştatının Provo 
şəhərində yerləşən nüfuzlu Briqam Yanq 
Universitetində “Beynəlxalq hüquq və 
din” mövzusunda keçirilən simpoziumda 
Azərbaycan multikulturalizmi əsas müzakirə 
mövzularından olub. Bu barədə Azərbaycanın 
Los-Ancelesdəki Baş Konsulluğundan 
məlumat verilib.

Bildirilib ki, 50 ölkədən 
150-dək siyasi-ictimai və din 
xadimlərinin, elm, QHT və me-
dia nümayəndələrinin qatıldığı 
simpoziumda insan haqları, 
dini azadlıqların qorunması və 
digər mövzular üzrə müzakirələr 
aparılıb.

Simpoziumda çıxış edən 
Azərbaycanın Los-Ancelesdəki 
baş konsulu Nəsimi Ağa-
yev ölkəmizdə mövcud olan 
dinlərarası harmoniya, tolerant-

lıq və multikulturalizm ənənələri 
haqda ətraflı məlumat verərək, 
əhalisinin əksəriyyəti müsəlman 
olan respublikamızda İslam dini 
ilə yanaşı, digər dinlərə mənsub 
insanların qarşılıqlı anlaşma, 
mehriban qonşuluq və əmin-
amanlıq şəraitində yaşadıqlarını 
diqqətə çatdırıb.

Baş konsul Azərbaycanda 
tarixən mövcud olan bu 
ənənələrinin qorunması və 
inkişafının, eləcə də multi-

kultural dəyərlərin təbliğinin 
ölkə rəhbərliyinin daim diqqət 
mərkəzində olduğunu vurğula-
yıb. Rəsmi Bakının dinlərarası 
harmoniyaya verdiyi töhfələrdən 
bəhs edən baş konsul Birin-
ci vitse-prezident Mehriban 
Əliyevanın rəhbərliyi altında 
Heydər Əliyev Fondunun 

Vatikanda tarixi katakombaların, 
eləcə də Fransa, Rusiya və Bol-
qarıstanda tarixi-dini abidələrin 
bərpası üçün gördüyü işlərdən 
də söhbət açıb.

M.MÜKƏRRƏMOĞLU,  
 “Xalq qəzeti”

Sosial-iqtisadi sahələrdə  
qazanılan uğurlar görülən genişmiqyaslı 

işlərin məntiqi nəticəsidir
 � Nazirlər Kabinetinin 2018-ci ilin doqquz ayının sosial-

iqtisadi inkişafının yekunlarına və qarşıda duran vəzifələrə 
həsr olunan iclasında Azərbaycan Prezidenti İlham Əliyevin 
giriş və yekun nitqlərindən, eləcə də digər çıxışlardan görünür 
ki, respublikamız sözügedən dövrdə bütün göstəricilərdə artım 
tempini qoruyub saxlaya bilib. Eyni zamanda, bu müddətdə ən 
müsbət məqamlarından biri ondan ibarətdir ki, iqtisadiyyatdakı 
artım qeyri-neft sektorunun hesabına formalaşıb. Bu isə ondan 
xəbər verir ki, qeyri-neft sektorundakı artım iqtisadiyyatdakı 
ümumi artımdan daha çoxdur. Qeyri-neft sektorundakı artımın 
genişləndirilməsi nəticə etibarı ilə neftdən asılılığın aradan 
qaldırılması baxımından çox vacibdir. İqtisadi diversifikasiyanın 
əsas səbəblərindən biri də inkişafın qeyri-neft sektoru hesabına 
formalaşmasıdır ki, bu da 2018-ci ilin doqquz ayında müşahidə 
edilib.

İclasda cari ilin doqquz ayının sosial-
iqtisadi inkişafının yekunlarının uğurlu 
olduğunu, ilin əvvəlindən qarşıya qoyu-
lan vəzifələrin yerinə yetirildiyini deyən 
Prezident İlham Əliyev bu müddətdə 
ölkədə dinamik inkişafın təmin edildiyini 
vurğuladı. Bildirdi ki, respublikada sabitlik 
qorunur, möhkəmlənir və bunun təməlində 
xalq tərəfindən dəstəklənən siyasət dayanır. 
Hesabat dövründə ölkəmizin beynəlxalq 
mövqelərinin daha da gücləndiyini, 
Azərbaycanın dünyada etibarlı tərəfdaş 
kimi tanındığını, qonşularla, həmçinin 
İslam ölkələri ilə əlaqələrin genişləndiyini 
vurğulayan cənab İlham Əliyev Xəzər 
dənizinin iqtisadi statusuna dair Konven-
siyanın əhəmiyyətini xüsusi qeyd etdi. Bu 
sənəddə Azərbaycanın milli maraqlarının 
tam təsbit olunduğunu diqqətə çatdırdı. 

Avropa İttifaqı ilə Azərbaycan arsında 
tərəfdaşlıq prioritetləri sənədində və 
NATO-nun Zirvə görüşünün sonunda 
qəbul edilən Bəyannamədə ölkəmizin 
ərazi bütövlüyünə dəstəyin ifadə olun-
duğunu söyləyən dövlətimizin başçısı 
Ermənistan-Azərbaycan, Dağlıq Qarabağ 
münaqişəsinin həllində respublikamızın 
mövqelərinin daha da gücləndiyini bildirdi. 
Münaqişə ilə bağlı Azərbaycanın bundan 
sonra da prinsipial mövqedə qalacağını 
xatırlatdı. 

Nazirlər Kabinetinin iclasında 
Azərbaycanın doqquz ay ərzində əldə 
edilən iqtisadi uğurlarından danışılarkən, 
Şimal-Cənub və Şərq-Qərb nəqliyyat 
dəhlizlərinin kəsişməsi nəticəsində respub-
likamızın nəqliyyat-logistika qovşağına 
çevrildiyi, belə şaxələndirilmiş infrastruk-
turun ixracyönümlü və rəqabətqabiliyyətli 
iqtisadiyyatın inkişafını daha da 
sürətləndirdiyi, respublikamızın həyatında 
unudulmaz tarixi hadisəyə çevrilən yeni 
“Azerspace-2” peykinin orbitə buraxıldığı, 

TANAP və TAP-ın uğurlu layihələr kimi 
respublikamızın siyasi, sosial-iqtisadi 
həyatında önəmli rol oynadığı xüsusi 
vurğulandı.

Bütün bunların nəticəsidir ki, 
Azərbaycanın əldə etdiyi uğurlar 
beynəlxalq təşkilatların və maliyyə institut-
larının hesabatlarında da mütəmadi olaraq 
öz müsbət əksini tapıb. Hazırda Dünya 
İqtisadi Forumunun “2017-2018 Qlobal 
Rəqabətlilik Hesabatı”nda Azərbaycan 35-
ci yerədək yüksəlib və MDB məkanında 
liderliyini qoruyub saxlayıb. Dünya 
İqtisadi Forumunun son hesablamaları-
na əsasən, Azərbaycan dünyada ümumi 
infrastrukturun inkişafına görə 26-cı, 
əhalinin ölkənin siyasi xadimlərinə etimad 
göstəricisi üzrə 20-ci yerdədir. “Doing 
Business 2018” hesabatında Azərbaycan 
ötən illə müqayisədə 8 pillə irəliləyərək 
190 ölkə arasında 57-ci pillədə qərarlaşıb. 

Sənədə əsasən, 10 indikatordan 6-sı üzrə 
öz mövqeyini yaxşılaşdıran respublikamız 
Avropa və Mərkəzi Asiya regionunda 3 ən 
islahatçı ölkədən biri olub. 

Nazirlər Kabinetinin iclasında doqquz 
ay ərzində sosial sahədə reallaşdırılan isla-
hatlar barədə də ətraflı danışılıb. Bildirilib 
ki, bu müddətdə əhalinin sağlamlığının 
qorunması, səmərəli məşğulluğunun təmin 
edilməsi istiqamətlərində sistemli tədbirlər 
bu gün də davam etdirilir, bu sahəyə 
yönəldilən vəsaitlərin həcmi ildən-ilə 
artırılır. 

Yeri gəlmişkən, həyata keçirilən 
sosialyönümlü siyasətin nəticəsi olaraq, 
orta aylıq əməkhaqqı 2003-cü ildəki 77,4 
manatdan 2017-ci ildə 528,2 manatadək 
yüksəlib, əhalinin nominal gəlirləri 
8,6 dəfə artıb, yoxsulluq səviyyəsi 5,4 
faizədək, işsizlik səviyyəsi 5 faizədək 
azalıb.

Əhalinin sosial müdafiəyə daha çox 
ehtiyacı olan hissəsinə, o cümlədən əlillərə, 
müharibə veteranlarına, aztəminatlı 
vətəndaşlara, qaçqın və məcburi 
köçkünlərə dövlət qayğısının nəticəsi 
olaraq onların mənzil və məişət şəraitinin 
yaxşılaşdırılmasına xüsusi diqqət yetirilib, 
6 mindən çox əlil və şəhid ailəsi mənzillə 
təmin olunub. Dövlət Neft Fondundan və 
digər mənbələrdən ayrılan vəsait hesabına 
bütün sosial-texniki infrastruktura malik 
97 müasir qəsəbə salınıb, 52,3 min qaçqın 
və məcburi köçkün ailəsinin mənzil-məişət 
şəraiti yaxşılaşdırılıb.

Sonda qeyd etmək istərdim ki, 
ölkəmizin ictimai-siyasi həyatında, 
çoxsaylı sosial-iqtisadi layihələrin reallaş-
dırılmasında Azərbaycan Respublikasının 
Birinci vitse-prezidenti, Heydər Əliyev 
Fondunun prezidenti Mehriban xanım 
Əliyevanın xidmətləri böyükdür. Mehriban 
xanım Əliyevanın təşəbbüsü və rəhbərliyi 
ilə həyata keçirilən layihələr Azərbaycanda 
sosial sahənin inkişafına mühüm töhfələr 
verir, minlərlə insanın sosial şəraitinin yax-
şılaşması üçün yeni imkanlar yaradır. Xa-
rici ölkələrdə Mehriban xanım Əliyevanın 
təşəbbüsü ilə reallaşdırılan layihələr 
ölkəmizin dünyada nüfuzunun artmasında 
xüsusi əhəmiyyət kəsb edir.

Beləliklə, Prezident İlham Əliyevin 
uğurla həyata keçirdiyi sosial-iqtisa-
di siyasət nəticəsində müstəqilliyimiz 
möhkəmlənir, dövlətimiz qüdrətlənir, 
ölkəmiz davamlı və dayanıqlı inkişaf 
edir, Azərbaycanın dünyada nüfuzu artır. 
Bir sözlə, dövlət başçısının ölkəmizin 
hərtərəfli inkişafına hesablanmış siyasəti 
Azərbaycanı daha işıqlı sabahlara, daha 
firavan gələcəyə aparır.

Ləman SÜLEYMANOVA,  
həkim

916 oktyabr 2018-ci il, çərşənbə axşamı

FHN-in axtarış-xilasetmə dəstəsi 
beynəlxalq təlimdə uğurla iştirak edib

 � Serbiya Respublikasının Mladenovac və 
Aranjelovaç şəhərlərində Şimali Atlantika Müqaviləsi 
Təşkilatının (NATO) Avro-Atlantik Fəlakətlərin 
İdarəolunması Mərkəzinin fəlakət nəticələrinin 
idarəolunması sahəsində “Serbiya-2018” təlimi 
keçirilib. Serbiyanın Daxili İşlər Nazirliyi ilə birgə 
keçirilən təlim NATO-nun Avro-Atlantik Fəlakətlərin 
İdarəolunması Mərkəzinin keçirdiyi 18-ci təlimdir.

Fövqəladə Hallar 
Nazirliyindən AZƏRTAC-a 
bildiriblər ki, 38 ölkə və 
14 Beynəlxalq təşkilatın 
nümayəndələrinin iştirak etdiyi 
təlimdə Azərbaycan Fövqəladə 
Hallar Nazirliyinin idarəetmə, 
kimyəvi kəşfiyyat və axtarış-

xilasetmə qruplarından təşkil 
olunmuş 17 nəfərdən ibarət 
beynəlxalq axtarış-xilasetmə 
dəstəsi də iştirak edib. Na-
zirliyin əməkdaşları kimyəvi 
kəşfiyyat və axtarış-xilasetmə 
əməliyyatları ilə yanaşı, 
təlimin idarə heyətində, 

koordinasiya mərkəzində 
və qiymətləndirici qrupda 
fəaliyyət göstərib.

Serbiya Respublikası-
nın ərazisi üçün xarakterik 
olan zəlzələ və qəzaların baş 
verməsi ssenarisinə əsaslanan 
təlimin ilk günündə təşkil 
olunmuş açılış mərasimində 
Prezident Aleksandr Vuçiç və 
NATO-nun baş katibi Yen Stol-
tenberq çıxış edərək tədbirin 
əhəmiyyətindən danışıblar.

Təlimin ikinci günündə 
Azərbaycan FHN-in 
beynəlxalq axtarış-xilasetmə 
dəstəsinin kimyəvi kəşfiyyat 
və axtarış-xilasetmə qrupları 
sənaye müəssisəsində şərti baş 
vermiş qəzanın nəticələrinin 
aradan qaldırılmasına cəlb 
edilib. Təlim zamanı dəstənin 
axtarış-xilasetmə və kimyəvi 
kəşfiyyat qrupları təyin 
olunmuş iş sahəsində Türkiyə, 
Belarus, Ukrayna, Avstriya 
dövlətlərinin xilasetmə qrupla-
rı ilə birgə fəaliyyət göstərərək 
kimyəvi kəşfiyyatın aparılması 
və insanların hündürlükdən 
xilas edilməsi üzrə tapşırıqları 
uğurla yerinə yetiriblər.

Təlimin üçüncü günündə 

beynəlxalq axtarış-xilasetmə 
dəstəsinin kimyəvi kəşfiyyat 
və axtarış-xilasetmə qrupları 
Kosmaj və Keramika yaşayış 
məntəqələrində Pakistan, İta-
liya və Makedoniya komanda-
ları ilə birgə radioloji qəzanın 
nəticələrinin aradan qaldırıl-
ması və altı mərtəbəli yaşayış 
binasında axtarış-xilasetmə 
tədbirlərinin həyata keçirilməsi 
üzrə tapşırıqları icra edib.

Təlimin sonuncu günündə 
isə FHN-in beynəlxalq 
axtarış-xilasetmə dəstəsinin 
kimyəvi kəşfiyyat və axtarış-
xilasetmə qrupları Kosmaj 
hotelində Gürcüstan, Serbi-
ya, Makedoniya, Rumıniya, 
Pakistan komandaları ilə birgə 
radioaktiv mənbənin aşkar-
lanması və zərərsizləşdirilərək 
aidiyyəti üzrə təhvil verilməsi, 
Qaraşi gölündə isə körpüdən 
asılı vəziyyətdə qalmış 
zərərçəkmişin xilas edilməsi, 
ilk yardımın göstərilməsi 
və təxliyə olunması üzrə 
tədbirləri yerinə yetirib.

Təlim uğurla başa çatıb.
Sonda iştirakçılara sertifi-

katlar təqdim olunub.


